ՀԱՅՏԱՐԱՐՈՒԹՅՈՒՆ
հրավերի պարզաբանման մասին

Հայտարարության սույն տեքստը հաստատված է գնահատող հանձնաժողովի
 2022 թվականի մարտի 18-ի թիվ  2 որոշմամբ և հրապարակվում է 
«Գնումների մասին»  ՀՀ օրենքի 29-րդ հոդվածի համաձայն
Ընթացակարգի ծածկագիրը «ԲԷՑ-ԲՄԱՇՁԲ-22/14»
«Բարձրավոլտ Էլեկտրացանցեր» ՓԲԸ կարիքների համար «Ագարակ-2» և «Շինուհայր» ենթակայանների վերակառուցման աշխատանքների ձեռքբերման նպատակով կազմակերպված «ԲԷՑ-ԲՄԱՇՁԲ-22/14» ծածկագրով գնման ընթացակարգի գնահատող հանձնաժողովը ստորև ներկայացնում է նույն ծածկագրով հրավերի վերաբերյալ 17.03.2022թ. ստացված հարցադրումները և դրանց վերաբերյալ 19.03.2022թ. տրամադրված պարզաբանումները`

Հարցադրում N 1 
Եթե ավարտված պայմանագիրը և ավարտման փաստը հավաստող փաստաթուղթն օտար լեզվով է, մասնակիցը կարո՞ղ է այդ փաստաթղթերի պատճենները ներկայացնել առանց հայերեն թարգմանության, թե' ոչ: Եթե պետք է ներկայացվեն հայերեն թարգմանությամբ, ապա նոտարական վավերացում պահանջվու՞մ է, թե' ոչ:
Պարզաբանում N 1 
Հայտերը, այդ թվում հայտին կից փաստաթղթերը կարող են ներկայացվել հայերեն, ռուսերեն կամ անգլերեն լեզուներով: Ավարտված պայմանագիրը և ավարտման փաստը հավաստող փաստաթուղթը հայերեն, ռուսերեն կամ անգլերեն չլինելու դեպքում անհրաժեշտ է ներկայացնել ավարտված պայմանագրի և ավարտման փաստը հավաստող փաստաթղթի՝ հայտի ներկայացման լեզվով թարգմանությունը՝ հաստատված նոտարական կարգով:
Հարցադրում N 2
Մասնակիցը, ում հետ կնքվել է պայմանագիր, իրավունք ունի՞ պայմանագրի կատարման փուլում ներգրավել ենթակապալառու, թե՞ ենթակապալառուների, նրանց կողմից կատարվող աշխատանքների ցանկը և պայմանագրերի պատճենները պետք է ներկայացվեն հայտի հետ միասին:
Պարզաբանում N 2
Թիվ ԲԷՑ-ԲՄԱՇՁԲ-22/14 գնման ընթացակարգի հրավերի և ՀՀ կառավարության 2017թ. մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի 32-րդ կետի 6-րդ ենթակետի համաձայն՝ եթե պայմանագիրն իրականացվելու է գործակալության կամ ենթակապալի միջոցով, ապա մասնակիցը հայտով ներկայացնում է նաև գործակալության կամ ենթակապալի պայմանագրի պատճենը և դրա կողմ հանդիսացող անձի տվյալները:

Միաժամանակ, 220/110/35/10/6 կՎ «Շինուհայր» ենթակայանի (այսուհետ՝ Ենթակայան) վերակառուցման աշխատանքների վերաբերյալ պայմանագրի նախագծի 8.6 ենթակետի համաձայն՝ Պայմանագրի կատարման ընթացքում գործակալի կամ ենթակապալառուի փոփոխման և (կամ) նոր ենթակապալառուի ներգրավման դեպքում Կապալառուն գրավոր տեղեկացնում է Պատվիրատուին՝ տրամադրելով գործակալության կամ ենթակապալի պայմանագրի պատճենը և դրա կողմ հանդիսացող անձի տվյալները՝ փոփոխությունը կատարվելու օրվանից հինգ աշխատանքային օրվա ընթացքում: 

Պայմանագրի կատարման ընթացքում այն ենթակապալառուի դեպքում, որը որակավորվել է որպես ՀՀ կառավարության 2022թ. փետրվարի 17-ի N 193-Ա որոշմամբ (այսուհետ՝ Որոշում) սահմանված և թիվ ԲԷՑ-ԲՄԱՇՁԲ-22/14 գնման ընթացակարգի հրավերի հավելվածով նախատեսված որակավորման չափանիշներին համապատասխանող, ապա որակավորված ենթակապալառուն կարող է փոփոխվել և (կամ) նոր ենթակապալառու  կարող է ներգրավվել միայն Պատվիրատուի գրավոր համաձայնության դեպքում, ընդ որում նոր ներգրավվող և (կամ) փոփոխվող ենթակապալառուն ևս պետք է համապատասխանի Որակավորման չափանիշներին:
Հարցադրում N 3

Մասնակիցը լիցենզիաները պետք է ներկայացնի՞ հայտի հետ միասին, թե՞ ընտրված մասնակցի հետ պայմանագրի կնքման ժամանակ:

Նկատառում՝ հրավերից բխում է, որ լիցենզիաները պետք է ներկայացվեն /առկա լինեն պայմանագրով նախատեսված աշխատանքները կատարելիս: Մասնավորապես, ըստ հրավերի 2.2 կետի 2֊րդ պարբերության՝ «Բացի սույն կետով նախատեսված փաստաթղթերից մասնակցության իրավունքի գնահատման համար մասնակցից, այդ թվում ընտրված մասնակցից այլ փաստաթղթեր կամ հիմնավորումներ չեն կարող պահանջվել»:
Պարզաբանում N 3

Մասնակիցը հայտի հետ միասին լիցենզիաները ներկայացնելու պարտավորություն չի կրում:
Հարցադրում N 4

Ո՞ր պահից է պատահական կորստի կամ վնասվածքի ռիսկը փոխանցվելու պատվիրատուին: Այսինքն՝ ռիսկը կապալառուից փոխանցվելու՞ է պատվիրատուին ամբողջ օբյեկտը պատվիրատուին հանձնելու պահից, թե՞ յուրաքանչյուր մասի ավարտից հետո, որն ընդունվել է պատվիրատուի կողմից և կատարվել է վճարում: Հարցի պարզաբանումն ուղղված է պայմանագրի 3.4.15 կետի ընկալման հստակեցմանը:

Պարզաբանում N 4

Չնայած Օբյեկտի որևէ մասի ավարտման կամ վերջինիս նկատմամբ սեփականության իրավունքի փոխանցման, պատասխանատվությունը՝ պատահական կորստի կամ վնասվածքի համար կրում է Կապալառուն մինչև Օբյեկտի ամբողջական ավարտը։

Հարցադրում N 5

Նկատառում՝ պայմանագրի 2.1 կետ կետի համա​ձայն' պատվիրատուն կապալառուին պետք է փոխանցի հավելվածներում նշված նյութերը, սարքե​րը և սարքավորումները, սակայն բայց նշված չեն այդ սարքավորումների փաստաթղթերը:

Արդյո՞ք պատվիրատուն կապալառուին տրամադ​րելու է 220/110/35/10/6 կՎ սարքավորումների մոնտաժման և շահագործման ձեռնարկները, գործարանային փորձարկման արձանագրությունները, ռելեական պաշտպանության և ավտոմատ կառա​վարման համակարգերի վահանների երկրորդա​յին շղթաների մոնտաժման և էլեկտրական սխե​մաները, տերմինալների մուտքի կոդը և ծրագրերի ապահովումը, շահագործման ձեռնարկները, թե' ոչ: Եթե ոչ, ապա չտրամադրման արդյունքում առաջացող բացասական հետևանքների ռիսկի բաշխումն ինչպե՞ս է տեղի ունենալու և ի՞նչ ծավալով է պատվիրատուն կրելու պատասխանատվություն այդ մասով:

Պարզաբանում N 5
Մոնտաժման և կարգաբերման աշխատանքները  իրենց ծավալների մեջ ներառում  են թվային սարքվածքներում համապատասխան  գործառույթների աշխատանքի, ելքային և մուտքային ազդանշանների համապատասխանեցումը տեխնիկական պահանջներին և  նախագծին:

 Տեխնիկական առաջադրանքի 9-րդ՝ Պատվիրատուի անձնակազմի ուսուցում կետի համաձայն, Կապալառուն ուսուցման գործընթացի ժամանակ պետք է տրամադրի, բոլոր անհրաժեշտ թվային սարքվածքների օպերացիոն և ներսարվածքային (прошивка) ծրագրերը: «Բարձրավոլտ էլեկտրացանցեր» ՓԲ ընկերությունը չի տրամադրելու թվային սարքվածքների սպասարկման, կառավարման և ներսարվածքային  ծրագրերը:
Հարցադրում N 6
Ինչպե՞ս է արձանագրվելու պատվիրատուի ներկայացուցչի պարտադիր մասնակցությունը մոնտաժման աշխատանքներին: Այսինքն՝ յուրաքան​չյուր կոնկրետ դեպքում համարու՞մ ենք, որ, օրի​նակ, սարքավորման մոնտաժումը տեղի է ունեցել պատվիրատուի ներկայացուցչի մասնակցությամբ և պատվիրատուն կրում է պատասխանատվություն որակի համար, քանի դեռ այլ բան չի ապացուցում, թե՞ պատվիրատուն համապատասխան քանակով ներկայացուցիչներ է ապահովելու մոնտաժման աշխատանքներին:
Պարզաբանում N 6
Պատվիրատուն ներկայացուցիչներ է ապահովելու մոնտաժման աշխատանքների ընթացքում:
Հարցադրում N 7
Ե՞րբ է տեղի ունենալու այն ապրանքների նկատ​մամբ սեփականության իրավունքի և պատահա​կան կորստի կամ վնասվածի ռիսկի փոխանցումը կապալառուից պատվիրատուին, որոնք՝ ապրանք​ները, ըստ պայմանագրի, պետք է մատակարար​վեն կապալառուի կողմից:

Պարզաբանում N 7
Չնայած Օբյեկտի որևէ մասի ավարտման կամ վերջինիս նկատմամբ սեփականության իրավունքի փոխանցման, պատասխանատվությունը՝ պատահական կորստի կամ վնասվածքի համար կրում է Կապալառուն մինչև Օբյեկտի ամբողջական ավարտը։

Հարցադրում N 8
Կողմերը մանրակրկիտ արձանագրելու՞ են պատ​վիրատուի կողմից կապալառուին տրամադրված սարքերի, սարքավորումների և նյութերի քանակ​ները, թե՝ ոչ: Օրինակ, եթե պարզվում է, որ որևէ սարքավորման որևէ դետալ/մաս պակասում է, և որն արձանագրված չէ, ապա ո՞վ է այդ մասով կրե​լու պատասխանատվություն: Պայմանագրի 2.3 կե​տում խոսվում է միայն սարքավորումների որակի մասին:
Պարզաբանում N 8
Կողմերը մանրակրկիտ արձանագրելու են պատ​վիրատուի կողմից կապալառուին տրամադրված սարքերի, սարքավորումների և նյութերի քանակ​ները, տեսակները: Կողմերի միջև արձանագրության հաստատումից հետո ի հայտ եկած որևէ սարքավորման մասով քանակական անհամապատասխանության դեպքում պատասխանատվությունը կրում է Կապալառուն։

Հարցադրում N 9
Անհրաժեշտ է պարզաբանել «Կապալառուն պար​տավոր է պատվիրատուի միջոցներով ապահովել պայմանագրի 3.2.5 կետում նշված պատշաճ որա​կի նյութերի, սարքերի և սարքավորումների մա​տակարարումը» ձևակերպումը, քանի որ պայմա​նագրի 3.2.5 ենթակետի համաձայն՝ մատակարար​ման պարտավորությունը կրում է պատվիրատուն: Այլ խոսքով՝ արդյո՞ք կապալառուն իրավունք չունի հրաժարվել ապրանքի մատակարարման պար​տականությունից, որի ապահովման պարտավո​րությունը կրում է պատվիրատուն՝ բացառությամբ այն ապրանքների, որոնց համար կապալառուն հրավերով և պայմանագրով ստանձնելու է մատա​կարարման պարտավորություն:

Պարզաբանում N 9
Պատվիրատուի համապատասխան հանձնարարության դեպքում կապալառուն պարտավոր է պատվիրատուի մի​ջոցներով ապահովել պայմանագրի 3.2.5 կետում նշված պատշաճ որակի նյութերի, սարքերի և սարքավորումնե​րի մատակարարումը, հետևաբար կապալառուն իրավունք չունի հրաժարվել ապրանքի մատակարարման պար​տականությունից։

Հարցադրում N 10
Նկատառում՝ պայմանագրի 6.2 կետում նշված է «յուրաքանչյուր ուշացված աշխատանքային օրվա համար», իսկ պայմանագրի 3.4.5 կետում' «յուրա​քանչյուր ուշացված օրվա համար»: Այսինքն' հա​կասություն է առաջանում պայմանագրի 3.4.5 կե​տի և 6.2 կետի միջև:

Անհրաժեշտ է պարզաբանել՝ պայմանագրի ո՞ր կետն է գործելու:

Առաջարկություն՝ եթե գործելու է պայմանագրի 3.4.5 կետը, ապա կատարել համապատասխանե​ցում, ինչպես նաև փոփոխել պայմանագրի 6.5 կե​տը՝ կողմերի միջև հավասարակշռությունը ապա​հովելու նպատակով: Իսկ եթե գործելու է պայմա​նագրի 6.5 կետը, ապա փոփոխել պայմանագրի 3.4.5 կետը:

Պարզաբանում N 10
Քանի որ 2017թ. մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի համաձայն տույժերը հաշվարկվում են աշխատանքային օրերով, հետևաբար պետք է ընդունելի համարել Պայմանագրի 6․2 կետի ձևակերպումը, իսկ Պայմանագրի 3․4․5 կետի «յուրա​քանչյուր ուշացված օրվա համար» ձևակերպումը պետք է համարել «յուրաքանչյուր ուշացված աշխատանքային օրվա համար»։

Հարցադրում N 11
Երաշխիքային ժամկետը տարածվու՞մ է նաև պատվիրատուի կողմից տրամադրված սարքերի, սարքավորումների և նյութերի նկատմամբ, թե՝ ոչ:

Նկատառում՝ եթե տարածվում է, ապա այդ պայ​մանը հակասում է պայմանագրի էությանը և այդ կետն անհրաժեշտ է փոփոխել: Ինչու՞: Այն պարզ պատճառով, որ աշխատանքները, ըստ էության, կատարվում են պատվիրատուի կողմից տրա​մադրված սարքավորումներով, և այդ դեպքում չի կարող տվյալ սարքավորումների համար որևէ երաշխիքային պահանջ նախատեսվել՝ առավել ևս, եթե սարքավորումների որակի պատասխանատ​վությունը կրում է պատվիրատուն: Երաշխիքային ժամկետը կարող է տարածվել կատարված աշխա​տանքների որակի և կապալառուի կողմից մատա​կարարված սարքավորումների նկատմամբ:

Պարզաբանում N 11
Երաշխիքային ժամկետը չի վերաբերում պատվիրատուի կողմից տրա​մադրված սարքեր-սարքավորումներին, եթե վերջիններիս անսարքությունը, խափանումը չի առաջացել Կապալառուի մեղքով կամ Կապալառուի կողմից աշխատանքները ոչ պատշաճ իրակացնելու արդյունքում։

Հարցադրում N 12
«Վնասվածք» եզրույթի ներքո նկատի ունեցվե՞լ է պատահական վնասվածքը, թե՝ ոչ: Եթե ոչ, ապա խնդրում ենք նկարագրել այդ դեպքերը:

Նկատառում՝ խնդիրն այն է, որ այն սարքավո​րումները, որոնք տրամադրվելու են պատվիրա​տուի կողմից, դրանց համար պատասխանատվու​թյուն պետք է կրի պատվիրատուն՝ բացառությամբ պատահական կորստի կամ վնասվածքի դեպքերի:

Պարզաբանում N 12
«Վնասվածք» եզրույթի ներքո Քաղաքացիական օրենսգրքի 17-րդ հոդվածի համաձայն հասկացվում է իրական վնասը, ինչը ներառում է նաև գույքի պատահական վնասվածքը։
Հարցադրում N 13
Անհրաժեշտ է պարզաբանել՝ «Հավելված 3-ով նախատեսված աշխատանքի առանձին մասերի և ծավալների արժեքները՝ համապատասխան հաշվարկ-հիմնավորումներով» ձևակերպումը:

Նկատառում՝ խնդիրն այն է, որ ՀՀ կառավարու​թյան 2017թ. մայիսի 4֊ի N 526-Ն որոշման հավել​ված 1֊ով հաստատված գնումների գործընթացի կազմակերպման կարգի 52֊րդ կետի 1-ին ենթակե​տով նախատեսվում է իմպերատիվ պահանջ առ այն, որ եթե պայմանագրի գինը կայուն է, ապա մասնակցից չի կարող պահանջվել, որ նա ներկա​յացնի գնային առաջարկի հիմնավորումներ կամ որևէ այլ տիպի տեղեկություններ կամ փաս​տաթղթեր: Պայմանագրի 5.2 կետի համաձայն՝ պայմանագրի գինը կայուն է: Ըստ առկա կարգա​վորումների՝ մասնակցից չի կարող պահանջվել ներկայացնելու արժեքների հաշվարկ֊հիմնավորում: Ավելին՝ այս կարգավորումը նախատեսված է նաև հրավերի 5.3 կետով: Եթե պայմանագրում այլ բան է նկատի ունեցվել՝ խնդրում ենք պարզաբա​նել:
Պարզաբանում N 13
Պայմանագրի Հավելված 3-ով նա խատեսված աշխատանքի առանձին մասերի և ծավալների արժեքների հիմնավորումները չեն ենթադրում գնային առաջարկի հիմնավորումներ, քանի որ Հավելված 3-ով նախատեսված աշխատանքի առանձին մասերի և ծավալների արժեքների հիմնավորումները պահանջվում են աշխատանքի առանձին մասերի ընդունման և համապատասխան վճարումներ իրականացնելու նպատակով, հետևաբար հակասություն չկա պայմանագրի և 2017թ. մայիսի 4֊ի N 526-Ն որոշման հավել​ված 1֊ով հաստատված գնումների գործընթացի կազմակերպման կարգի 52֊րդ կետի 1֊ին ենթակե​տի միջև։

Հարցադրում N 14
Ի՞նչ տրամաբանությամբ է վճարման ժամկետը սահմանվել 30 աշխատանքային օր: Արդյո՞ք հնա​րավոր չէ 30 աշխատանքային օրվա փոխարեն սահմանել 30 օրացուցային օր:
Պարզաբանում N 14
ՀՀ քաղաքացիական օրենսգրքի 3-րդ հոդվածի համաձայն՝ «Պայմանագիր կնքելիս կողմերն ազատ են պայմանագրի հիման վրա սահմանելու իրենց իրավունքները և պարտականությունները, որոշելու պայմանագրի` օրենսդրությանը չհակասող ցանկացած պայման»։ Պայմանագրով վճարման նման ժամկետի նախատեսումը չի հակասում Օրենսդրությանը, հետևաբար ժամկետի սահմանումը թողնված է Կողմերի, տվյալ դեպքում՝ Պատվիրատուի հայեցողությանը։

Հարցադրում N 15
Ի՞նչ տրամաբանությամբ է կապալառուի համար նախատեսվում 0.1 տոկոս, իսկ պատվիրատուի համար 0.05 տոկոս՝ որպես տուժանքի չափ՝ պար​տավորության խախտման համար:

Պարզաբանում N 15
Հիմք է ընդունվել ՀՀ կառավարու​թյան 2017թ. մայիսի 4֊ի N 526-Ն որոշման հավել​ված 1֊ով հաստատված գնումների գործընթացի կազմակերպման կարգի 33-րդ կետը։
Հարցադրում N 16
Ո՞րն է տրամաբանությունն ապահովագրական պոլիսի ժամկետի ավարտ սահմանել մինչև թերու​թյունների համար պատասխանատվության ժամ​կետը ներառյալ, եթե աշխատանքների ավարտից հետո ենթակայանի պահպանության' այդ թվում նաև պատահական կորստի կամ վնասվածքի ռիս​կը պետք է անցնի պատվիրատուին: Այսինքն՝ ան​հասկանալի է սահմանել ապահավագրություն այն օբյեկտի նկատմամբ, որի ռիսկը փոխանցված է արդեն: Առավել ևս, երբ հավելվածում հստակ նշվել է, որ ապահովագրական պոլիսը պետք է ծածկի մինչև աշխատանքի կատարման ավարտը: Իսկ աշխատանքների կատարման ժամկետը, ըստ պայմանագրի 1.2 կետի, 365 օր է:

Նկատառում՝ ապահովագրությունն առհասարակ տրամադրվում է աշխատանքների կատարման ըն​թացքում պատահական կորստի կամ վնասվածքի ռիսկերը ծածկելու համար:

Պարզաբանում N 16
Ապահովագրական պոլիսի ժամկետի նման ավարտի սահմանումը համարվում է Պայմանագրի ընդհանուր  դրույթներին չհակասող հատուկ դրույթ, որով Պատվիրատուն իրեն ապահովագրում է թերությունների չվերացման արդյունքում առաջացած ռիսկերից։

Հարցադրում N 17
Ի՞նչ նպատակով է այս ապահովագրությունը նա​խատեսված, եթե սարքերն ու սարքավորումները տրամադրվելու են պատվիրատուի կողմից, իսկ անհրաժեշտ այլ սարքավորումները մատակարար​վելու են կապալառուի կողմից և մատակարարման ընթացքում ապրանքի նկատմամբ սեփականու​թյան իրավունքի փոխանցում տեղի չի ունենալու (ապրանքը պատվիրատուի անունով չի մատակա​րարվելու): Այլ կերպ ասած' պարզ չէ, թե ո՞ր դեպ​քերն ու ռիսկերն են ապահովագրվում և ի՞նչ ժամ​կետով: Ո՞րն է տրամաբանությունը' պարտավո​րեցնելու կապալառուին պատվիրատուի համար ապահովագրել կապալառուի կամ ենթակապալառուի տրանսպորտային միջոցը, եթե տեղակայման ռիսկերն ապահովագրվելու են:

Պարզաբանում N 17
Նման ապահովագրությունը ծածկում է աշխատանքների կատարման համար անհրաժեշտ նյութերի, սարքերի և սարքավորումների փոխադրման և տեղադրման նպատակով Կապալառուի կամ վեր​​ջինիս ենթակապալառուների կողմից բոլոր փո​խադրամիջոցների օգտա​գոր​ծումը։

Հարցադրում N 18
Անհրաժեշտ է պարզաբանել՝ աշխատողների ո՞ր փոխհատուցման մասին է խոսքը:

Պարզաբանում N 18
Աշխատողի փոխհատուցումը նախատեսված է Աշխատանքային օրենսգրքի 202-րդ հոդվածով։

Հարցադրում N 19
Անհրաժեշտ է պարզաբանել' «ենթակապալառուները պետք է ապահովագրական բոլոր պոլիսներով կոչվեն որպես համաապահովագրված» դրույթի նշանակությունը: Հարցն այն է, որ պայմանագրային հարաբերություններ, ըստ պայմանագրի, ա֊ ռաջանալու են բացառապես պատվիրատուի և կապալառուի միջև, հետևաբար' ցանկացած կորստի կամ վնասվածքի համար պատասխանատվություն կրում է կապալառուն: Ինչու՞ է բացառվում ենթակապալառուի նկատմամբ սուբրոգացիայի իրավունքը:

Պարզաբանում N 19
Հավելված 4-ի 5-րդ կետում հստակ ամրագրված է, որ նման ապահովագրական պոլիսներում բացառվում է միայն ապահովագրական ընկերությունների սուբրոգացիան համաապահովագրվածներից, իսկ կապալառուի սուբրոգացիան ենթակապալառուի նկատմամբ չի բացառվում:

Հարցադրում N 20
Անհրաժեշտ է պարզաբանել՝ «Պայմանագրով սահմանված երաշխիքային ժամկետներում կապալառուն պարտավոր է ձեռք բերել և փոխարինել այն սարքավորումներն ու նյութերը, որոնք շարքից դուրս են եկել ոչ Պատվիրատուի մեղքով» կարգավորումը: Մասնավորապես, պատվիրատուն ապրանքը հանձնում է կապալառուին, այն տեղադրվում է, իսկ երաշխիքային ժամկետի ընթացքում տվյալ ապրանքը շարքից դուրս է գալիս: Հարց՝ սա համարվում է պատվիրատուի մեղքով, թե՝ ոչ: Եթե ոչ, ապա հաջորդ հարցը՝ ո՞րն է տրամաբանությունը՝ կապալառուի համար նախատեսել անկախ մեղքից պատասխանատվություն, իսկ պատվիրատուի համար՝ մեղքի առկայությամբ պատասխանատվություն:

Պարզաբանում N 20
Պայմանագրով սահմանված այդ դրույթով ի նկատի են ունեցվել Կապալառուի մեղքով կամ Կապալառուի կողմից աշխատանքները ոչ պատշաճ կատարելու արդյունքում առաջացած դեպքերը։

Սույն հայտարարության հետ կապված լրացուցիչ տեղեկություններ ստանալու համար կարող եք դիմել «ԲԷՑ-ԲՄԱՇՁԲ-22/14» ծածկագրով գնահատող հանձնաժողովի քարտուղար Դավիթ Գասպարյանին։

